
Il-Kumitat iltaqa' fil-Parlament, il-Belt Valletta, fit-6:44 p.m.






MINUTI

Il-Minuti tal-Laqgħa numru 1 tat-23 ta’ April 2018 ġew konfermati.

IĊ-CHAIRPERSON (ONOR. CHRIS AGIUS): Skont il-qbil milħuq fl-aħħar laqgħa tal-Kumitat, illum għandna għall-konsiderazzjoni ta’ dan il-Kumitat il-petizzjonijiet ippreżentati mis-Sur David Cassar, mis-Sur Charles Hartley, u mill-Ispeaker tal-Kamra għan-nom tal-Fondazzjoni Nanniet Malta. Ninsab informat li fil-każ tat-tliet petizzjonijiet, il-Kumitat għandu talba sabiex il-petitioners jagħmlu preżentazzjoni qasira dwar il-każijiet rispettivi tagħhom. Skont l-aġenda, wara l-qari tal-Minuti, għandna diskussjoni dwar il-petizzjoni ppreżentata mis-Sur David Cassar fit-13 ta’ Ġunju 2017. It-tieni item hija d-diskussjoni hu l-petizzjoni ppreżentata mis-Sur Charles Hartley fl-10 ta’ Lulju 2017 u mbagħad ikollna diskussjoni dwar il-petizzjoni li s-Sedja rċeviet mingħand il-Fondazzjoni Nanniet Malta u li ġiet ippreżentata mill-Ispeaker fis-Seduta Nru 93 tat-13 ta’ Marzu 2018. 

Nieħu l-opportunità biex ninforma lil dawk li se jindirizzaw lill-Kumitat li l-proċeduri qed jiġu streamed live fuq l-online portal tal-Parlament u mbagħad jiġu mxandra aktar ’il quddiem fuq l-istazzjon Parlament TV.

Nibdew bl-ewwel petizzjoni ppreżentata mis-Sur David Cassar. Nistieden lis-Sur David Cassar sabiex jersaq mal-mejda sabiex ikun jista’ jagħmel il-preżentazzjoni tiegħu. Sur Cassar, nixtieq infakkrek li skont ftehim milħuq fl-aħħar laqgħa ta’ dan il-Kumitat, il-preżentazzjoni tiegħek m’għandhiex tieħu aktar minn għaxar minuti.

IS-SUR DAVID CASSAR: Sur President, nixtieq nagħmillek talba biex forsi tagħtini mqar siegħa għad-dispożizzjoni tiegħi, għax f’għaxar minuti impossibbli li ngħid kollox. 

IĊ-CHAIRPERSON: Il-Kumitat qara l-petizzjoni tiegħek. L-ewwel irridu nibdew billi nisimgħu dak li għandek xi tgħid.


PETIZZJONI MIS-SUR DAVID CASSAR

IS-SUR DAVID CASSAR: Sur President, jien ġejt abbużat sesswalment f’Dar San Ġużepp. Il-każ tiegħi jafu bih il-Prim Ministru ta’ Malta, l-Eċċellenza Tagħha l-President ta’ Malta, l-Isqfijiet u l-Arċisqof ta’ Malta u l-ogħla awtoritajiet tal-pajjiż. Minn hawn, qed nagħmel talba lill-Parlament biex jilqa’ t-talba tiegħi li jgħaddi ċerti liġijiet biex jinqatgħu dawn it-tip ta’ abbużi sesswali. Jien kont taħt il-ħarsien tal-Gvern u s-saqaf tal-Knisja, għax il-Gvern jissussidja lill-Knisja għal tfal li jkunu f’istituti. L-ewwel talba li nixtieq nagħmel hija li jkollna liġi b’pieni ħorox ta’ priġunerija, b’massimu ta’ għaxar snin ħabs u mhux ta’ sitta kif inhi l-liġi bħalissa. Nitlob ukoll li jkunu imposti multi ħorox, għax dawn l-abbużi mhumiex aċċettabbli fis-soċjetà. 

Nitlob biex il-liġi tara li fl-iskejjel u fl-istituti jkun hemm aktar protezzjoni għat-tfal billi jitwaħħlu aktar CCTV cameras biex dawn l-abbużi jinqatgħu darba għal dejjem. Nikkundanna l-aġir kollu li sar fuqi. Nitlob ukoll biex ikun hawn aktar kuxjenza dwar dawn l-affarijiet, li ilhom għaddejjin għal snin twal, mingħajr ħadd ma jieħu passi biex jieqfu! Jien nixtieq li nwitti t-triq għall-poplu Malti u għas-soċjetà tagħna biex dawn l-affarijiet jieqfu. 

Minn hawnhekk qed nagħmel talba lill-Parlament biex il-Qrati jinforzaw aktar il-liġijiet. Ejja niftakru li lill-vittma jkunu rrovinawlu ħajtu. Il-vittma jissemma kemm fuq il-media soċjali, ikunu ħadulu ż-żmien u jkun ġie mħammeġ. Jien se nibqa’ nissielet biex ssir ġustizzja f’ismi, is-Sur Cassar u biex dawn l-affarijiet jinqatgħu darba għal dejjem. Hawn Malta, ħafna drabi, jekk ikollok ir-raġun tieħu t-tort, u jekk ikollok it-tort, tieħu r-raġun. Jien inħoss li mhijiex qed issir ġustizzja. Sadanittant, ftit ilu, fuq l-aħbarijiet ġie rapportat li l-Imħallef Mark Chetcuti qed jgħid li issa għadda ż-żmien minn meta jien ftaħt il-kawża! Dan għaliex il-liġi tgħidlek li hemm ċertu żmien ta’ preskrizzjoni. 

[bookmark: _GoBack]Jien appellajt mis-sentenza mal-Prim Imħallef biex jitkompla l-każ u ħallast għall-appell minn buti. Issa rrid li jkolli dritt għall-kumpens. Se mmur anke quddiem il-Qorti Ewropea għad-drittijiet fundamentali tal-bniedem. Se nagħmel talba biex meta s-sentenza tinqata’ hawn Malta, nidher quddiem il-Prim Imħallef, biex ma jkunx hemm konflitti ta’ interess, ladarba f’dan il-każ hemm imdaħħla kemm il-Gvern kif ukoll il-Knisja. Kien hemm każ ieħor simili quddiem dan l-Imħallef, li mbagħad tressaq l-appell quddiem il-Prim Imħallef Silvio Camilleri. Irrid ngħid li l-Imħallef J. Micallef kien President ta’ Radju Maria u allura kien ċar li kien hemm konflitt ta’ interess. B’hekk, irbaħt l-appell kostituzzjonali. Jien qed nimxi skont il-liġijiet ta’ Malta. 

Jien se mmur fil-Qorti f’Malta u fil-Qorti tal-Unjoni Ewropea sabiex issir ġustizzja. Dan huwa l-għan tiegħi, li ssir ġustizzja, biex nieħu dak li għandi nieħu u ma jċaħduniex mid-drittijiet fundamentali tal-bniedem. Qed nagħmel din it-talba lill-Parlament għax dawn huma affarijiet serji. Dan seta’ kien każ ta’ mewt! Li kieku jien mitt, min kien se jerfa’ r-responsabilità tal-mewt tiegħi? Ħafna drabi, ħadd ma jerfa’ r-responsabilità! Jien qed nippreżenta l-kawża permezz tal-avukati tiegħi Dr. Patrick Valentino u Dr. Franco Vassallo. Il-Prim Ministru u l-President ta’ Malta jafu bil-każ tiegħi. Miegħi għandi ċ-ċertifikati tat-tobba kollha li juru minn xiex għaddejt. 

Ngħid ukoll li kont iltqajt anke mal-Papa meta ġie hawn Malta. Għandi wkoll karti li juru r-rebħ tal-appell Kostituzzjoni quddiem l-Imħallef Silvio Camilleri. Nista’ nippreżenta l-karti kollha, inkluż tas-sentenza, fuq il-Mejda ta’ dan il-Kumitat. Nerġa’ ngħid li jien qed infittex li ssir ġustizzja, għax dawn huma affarijiet serji. Nippretendi li l-Qorti tkun trasparenti u jkun jidher li qed issir ġustizzja. Nirringrazzjak.

IĊ-CHAIRPERSON: Sur Cassar, grazzi tal-preżentazzjoni tiegħek. Hawn rimarki? L-Onor. David Agius.

ONOR. DAVID AGIUS: Sur Cassar, tajjeb li nispjegaw ftit x’inhuwa r-remit ta’ dan il-Kumitat. Bħala Kumitat, se naraw il-petizzjoni tiegħek, imbagħad bħala Parlament ikollna numru ta’ għażliet li nistgħu nieħdu. Hemm uħud mis-suġġerimenti tiegħek li bħala Parlament nistgħu naddottaw u oħrajn li m’għandniex is-saħħa li nagħmlu. Fir-rigward tal-liġijiet, il-proposti tiegħek għal pieni eħrex u biex jiġu installati CCTV cameras fid-djar tat-tfal u skejjel, dan il-Parlament jista’ jieħu toroq differenti. 

It-tielet xewqa tiegħek hija li jsir moniteraġġ ta’ persuni li jkollhom taħt idejhom il-ħarsien tal-minuri. Anke hawn, il-Parlament jista’ jieħu triq differenti mill-ewwel u t-tieni talba tiegħek. Bħala Kumitat, aħna se nagħmlu r-rakkmandazzjonijiet lill-Parlament, biex imbagħad jiddeċiedi liema proposti jistgħu jiġu addottati. Kif tkellimna fl-ewwel laqgħa, meta aħna nibagħtu għal aktar informazzjoni mingħand xi ministeru, dipartiment jew awtorità, għandna terminu ta’ żmien biex ikollna l-feedback lura. Wara ċertu żmien, l-informazzjoni tkun pubblika u inti tkun tista’ tkun taf eżatttament x’għamilna u fejn wasalna bħala Kumitat.

IS-SUR DAVID CASSAR: Jien għandi rispett lejn il-ġustizzja ta’ Malta. Qed nitlob biex issir ġustizzja miegħi wkoll!

ONOR. DAVID AGIUS: Iva, però inti taf li l-ġustizzja hija pilastru tad-demokrazija ta’ pajjiżna.Hemm imbagħad il-Parlament u l-Gvern li huma l-pilastri l-oħrajn tad-demokrazija fejn wieħed jiċċekkja lill-ieħor.

IS-SUR DAVID CASSAR: Eżatt!

ONOR. DAVID AGIUS: Bħala Parlament se naraw li nagħmlu xogħolna fl-isfond ta’ dan li qed titlobna inti. Tajjeb?

IS-SUR DAVID CASSAR: Iva. Nirringrazzjak.

IĊ-CHAIRPERSON: Grazzi. Aktar rimarki? (Onor. Membri: Le) Il-Kumitat se jkun qiegħed jiddiskuti aktar il-kummenti u l-petizzjoni tas-Sur David Cassar, u kif qal l-Onor. David Agius, se jagħmel ir-rakkmandazzjonijiet tiegħu lill-Parlament u lil dawk il-partijiet tas-soċjetà tagħna dwar dawn it-talbiet. 

IS-SUR DAVID CASSAR: Nitlob lill-Parlament biex ikun hemm infurzar fuq dawn l-affarijiet, għax kif għedt, mhumiex aċċettabbli fis-soċjetà tagħna.

IĊ-CHAIRPERSON: Sur Cassar, kif qallek l-Onor. David Agius, il-Kumitat se jkun qed jiddiskuti l-petizzjoni tiegħek, biex imbagħad jagħmel ir-rakkmandazzjonijiet li hemm bżonn. Naturalment, se nkunu qed inżommuk informat bl-eżitu tad-deċiżjoni li jkun ħa dan il-Kumitat.

IS-SUR DAVID CASSAR: Napprezza ħafna. Nirringrazzjak.


PETIZZJONI MIS-SUR CHARLES HARTLEY

IĊ-CHAIRPERSON: Ngħaddu għat-tieni petizzjoni mressqa mis-Sur Charles Hartley tal-10 ta’ Lujlu 2017. Nistieden lis-Sur Hartley sabiex jagħmel il-preżentazzjoni tiegħu lil dan il-Kumitat.

IS-SUR CHARLES HARTLEY: Jien għamilt diversi snin il-ħabs u ħriġt b’kondotta li lanqas kriminal ma jafdak biha biex taħdem miegħu. Irrid ngħid li kemm domt fil-ħabs, għamilt xogħol siewi f’Division 7, fost l-oħrajn, għamilt xogħol fuq ħadid, twieqi, bibien u sodod. Il-Kummissarju Ray Zammit jaf d’din il-ħidma tiegħi fil-ħabs. Il-kondotta tiegħi fil-ħabs kienet tajba, tant li xi drabi kont noħroġ barra mill-ħabs biex nagħmel xogħol volontarju. 

Qed inressaq din il-petizzjoni għax il-kondotta li għandi mhijiex preżentabbli biex immur naħdem biha. Hawn għaxar folji minn quddiem u minn wara u qed nitlob li tal-inqas, tkun imqassra f’folja waħda, fejn jingħad li għandi kondotta ħażina. Qed ngħid dan għax nifhem li m’hemmx rimedju għall-kondotta tiegħi. Biss, jien qiegħed hawnhekk għax qed nipprova nibdel ħajti. Ilni sentejn barra mill-ħabs. F’dawn is-sentejn, li kieku ridt, stajt nerġa’ naqbad il-bella compagnia li kelli qabel u kont nerġa’ nispiċċa l-ħabs però ġġelidt miegħi nnifsi biex nipprova nibdel din it-tip ta’ ħajja. Għandi familja u t-tfal u għalhekk qed nitlob l-għajnuna mingħandkom. Diġà kellimt lill-Prim Ministru dwar is-sitwazzjoni tiegħi. Is-Sinjura Marika Borg mill-Ministeru għall-Intern kellmet ukoll lill-Kummissarju anke permezz ta’ e-mails dwar il-qagħda tiegħi. 

Bagħtu għalija l-Group 4 Security u l-Avis Air biex naħdem fuq inġenji fuq l-arjuplani. Għandi wkoll ċertifikati però ma nistax nidħol naħdem għax jonqosni xi tag minħabba l-liċenzja. Kull fejn qed inħabbat qed insib bieb magħluq! Tlabthom l-inqas xogħol, bħala xufier mal-ambulanzi. Id-demm ma jdajjaqnix u għandi liċenzja biex insuq saħansitra trakkijiet u vannijiet. Biss, anke hawn, sibt bieb magħluq. Ma nafx fejn se naqbad indur aktar u qed nibża’ li ma mmurx nerġa’ lura għal dak li kont. Qed nipprova nkun fil-qosor biex ma ntellifkomx mill-ħin prezzjuż. Mhux qed nippretendi li l-każ tiegħi jiġi bilfors irranġat. L-iżball tiegħi qiegħed hemmhekk, però ma nipprendix li nġorr dan l-iżball għal għomri. Hemm oħrajn li komplew fit-triq il-ħażina. Jien għażilt li ma nkomplix f’dik it-tirq u minflok, għażilt li naqbad it-triq it-tajba. Nitlob kull għajnuna possibbli min-naħa tagħkom biex forsi nsib naħdem bħal ħaddieħor. B’hekk inkun qed innaqqas kriminal ieħor mit-toroq ta’ pajjiżna. Qed insejjaħ lili nnifsi kriminal għax hekk kont, imma ma rridx nerġa’ lura f’dak l-istat! Nirringrazzjak.

IĊ-CHAIRPERSON: Grazzi. Nifhmu l-pożizzjoni tiegħek. Hawn xi rimarki? L-Onor. David Agius.

ONOR. DAVID AGIUS: Jien qed nifhem li inti, Sur Hartley, diġà ħadt xi passi biex tirranġa s-sitwazzjoni tiegħek tant li tlabt biex tiġi quddiem dan il-Kumitat. 

IS-SUR CHARLES HARTLEY: Iva, għamilt diversi applikazzjonijiet għal xogħol. Fil-fatt, il-co-ordinator tal-ETC xeba’ jibgħatli vaganzi ta’ xogħlijiet imma kollha qed jitolbuh il-kondotta. Dan barra applikazzjonijiet oħrajn li bgħatt jien. L-advisor James Genovese, li llum irriżenja, għeni ħafna u kif semmejt, hemm is-Sinjura Marika Borg mill-Ministeru għall-Intern li qed tara kif tista’ tgħinni wkoll. Dawn in-nies kollha jafu bl-istorja tiegħi u bil-fatt li qed nipprova nimxi fit-triq id-dritta. 

ONOR. DAVID AGIUS: Sur Hartley, nifhem li tkellimt ma’ xi avukat rigward il-każ tiegħek. 

IS-SUR CHARLES HARTLEY: Le, flus biex nonfoq fuq l-avukati m’għandix!

ONOR. DAVID AGIUS: Jiġifieri inti għadek ma għamilt ebda talba permezz ta’ avukat.

IS-SUR CHARLES HARTLEY: Le, jien qed inressaq din il-petizzjoni quddiem dan il-Kumitat.

ONOR. DAVID AGIUS: Qabel din il-petizzjoni, qatt għamilt xi talba relatata mat-talba tiegħek lil xi awtorità? Qed nagħmel din il-mistoqsija għar-record tiegħek stess.

IS-SUR CHARLES HARTLEY: Kont mort għand l-avukati tal-Legal Aid u kellimthom dwar is-sitwazzjoni tiegħi, imma qaluli li ma jistgħux jidħlu fuq din is-sitwazzjoni. Fil-fatt, qaluli li jrid ikolli l-avukat tiegħi.

IĊ-CHAIRPERSON: Allura, kif qed jgħid l-Onor. David Agius, din hija l-ewwel talba uffiċjali li qed tagħmel.

IS-SUR CHARLES HARTLEY: Eżattament! Qed nagħmel din it-talba wara sentejn.

IĊ-CHAIRPERSON: Dan ifisser li l-ewwel talba qed tagħmilha lil dan il-Kumitat, sabiex ikun jista’ jirregola ruħu dwar x’passi jista’ jieħu fil-konfront tal-petizzjoni tiegħek.

ONOR. DAVID AGIUS: Sur Hartley, inti rajt x’tgħid il-liġi f’dan il-każ u x’inhuma ċ-ċirkostanzi biex din it-talba tiegħek issir realtà? 

IS-SUR CHARLES HARTLEY: Le, ma tantx jien midħla ta’ dawn l-affarijiet. Sa 41 sena jien dejjem kont bniedem tax-xogħol.

ONOR. DAVID AGIUS: Qed nifhem tajjeb, minn meta ħriġt mill-ħabs, ma kellek l-ebda avukat li għamel xi talba lil xi awtorità Maltija dwar il-każ tiegħek? M’għandekx xi ħaġa pendenti li qed tistenna risposta dwarha?

IS-SUR CHARLES HARTLEY: Le. Jien ressaqt biss din il-petizzjoni quddiem dan il-Kumitat. Ġejt hawnhekk nirrappreżenta lili stess, għax jien qiegħed fil-problema u kif għedt, flus x’nonfoq fuq avukati m’għandix! Għandi t-tifel bi bżonnijiet speċjali u qed nipprova ngħinu kif nista’ mir-relief li naqbad kull nhar ta’ Ġimgħa li jammonta għal €77. Għalissa qed insib ftit appoġġ mill-familja u mill-partner tiegħi, però ma nafx kemm din l-għajnuna tista’ tkompli għaddejja fit-tul. Nemmen li hawn oħrajn bħali, uħud aħjar minni u oħrajn agħar u jekk illum dan li qed nitlob se jservi għalija, forsi ’l quddiem jista’ jservi għal ħaddieħor ukoll.

ONOR. DAVID AGIUS: Jekk bħala Kumitat infittxu jekk hemmx xi talba min-naħa tiegħek lil xi awtorità f’pajjiżna, bħall-Qorti jew l-Avukat Ġenerali, mhux se nsibu talbiet pendenti?

IS-SUR CHARLES HARTLEY: Le, m’hemm l-ebda talba pendenti.

ONOR. DAVID AGIUS: Qed nifhem sew li meta tlabt l-għajnuna tal-avukat tal-għajnuna legali qalulek li din mhijiex fil-kompetenza tagħhom?

IS-SUR CHARLES HARTLEY: Hekk hu. Qaluli li ma jistgħux jgħinuni fuq din is-sitwazzjoni.

ONOR. DAVID AGIUS: Inti xi tlabthom, eżattament?

IS-SUR CHARLES HARTLEY: Peress li għandi kondotta twila, tlabthom jekk tistax titqassar. Qaluli li hawn partijiet minnha li setgħu jitnaqqsu, però qaluli wkoll li l-ewwel irid jgħaddi l-perijodu ta’ probation, fejn fadalli sa Marzu li ġej.

ONOR. DAVID AGIUS: Marzu tas-sena d-dieħla?

IS-SUR CHARLES HARTLEY: Iva. Il-probation tingħata sa tliet snin.

ONOR. DAVID AGIUS: Qed tgħid li fadallek sa Marzu 2019.

IS-SUR CHARLES HARTLEY: Eżattament!

ONOR. DAVID AGIUS: Mela qed ngħidu li qed jagħtuk parir li tistenna sal-2019, b’konsegwenza li qed issibha diffiċli biex issib ix-xogħol, minħabba li kull darba li jitolbu l-kondotta, ovvjament qed isibu din il-kondotta twila li qed tippreżenta.

IS-SUR CHARLES HARTLEY: Kull fejn immur kulħadd jitlobni kopja tal-kondotta.

ONOR. DAVID AGIUS: Dak isir dejjem.

IS-SUR CHARLES HARTLEY: Barra li domt sebat ijiem nistenna din il-kondotta, kull fejn immur biha qed insib il-bieb magħluq.

IĊ-CHAIRPERSON: Nifhem is-sitwazzjoni tas-Sur Hartley u naħseb li aħna, bħala Deputati, meta niltaqgħu man-nies fid-distrett, mhux l-ewwel darba li ltqajna ma’ xi każ simili. Dan il-Kumitat, wara li jisma’ dawn il-petizzjonijiet, jista’ jiddiskuti x’għandha tkun it-triq ’il quddiem f’dan il-każ. Jista’ jkun li dan il-każ joffri soluzzjonijiet għal każijiet oħrajn simili. Qed nifhem li t-talba tiegħek mhijiex li l-kondotta tiegħek tinbidel f’waħda nadifa, għax kif għedt inti stess, ma jistax isir, imma li jkollok kondotta ta’ faċċata waħda.

IS-SUR CHARLES HARTLEY: Li jkolli kondotta nadifa ma jistax ikun. Biss tal-anqas tkun kondotta ta’ paġna waħda, fejn jingħad li dan huwa bniedem b’kondotta ħażina. Ma nistax infaqqa’ s-swaba’ u l-kondotta tiġi tajba.

IĊ-CHAIRPERSON: Naħseb li naqblu li aktar tard f’din il-laqgħa, nistgħu niddiskutu  x’tista’ tkun it-triq ’il quddiem u ovvjament se nkunu qed inżommu lis-Sur Hartley informat bid-deċiżjoni ta’ dan il-Kumitat.

IS-SUR CHARLES HARTLEY: Jekk tippermettuli, nixtieq ngħaddi l-aħħar kumment, li jista’ jservi għall-priġunieri oħrajn li għad hemm il-ħabs. Għal min vera jixtieq jibdel ħajtu, forsi tkun idea tajba li matul l-aħħar sitt xhur, qabel ma joħroġ mill-ħabs, tingħatalu l-opportunità, jekk dejjem juri volontà ġenwina, li jibda jaħdem, u mhux joħroġ b’ €42 f’idu, fejn faċilment jista’ jerġa’ jmur jaqbad l-istess triq li kellu qabel. Jekk tingħata din l-opportunità, ġenwinament naħseb li priġunier ma jerġax jidħol il-ħabs, għax jekk sakemm joħroġ minn hemm ġew jibda jaħdem, għalih tkun qisu rebaħ il-lotterija! 

Kif nafu, la darba tlaqt għasfur, jista’ jitlaqa’ ma’ Peppi u ma’ Ġanni u jerġa’ għall-istess triq tan-niżla biex ikollu easy money fil-but. Għal persuna li tkun barra, li tkun il-ħabs, torqod, tqum u tiekol tista’ tidher ħajja ta’ xalatur, biss jekk l-affarijiet forsi jistgħu jiċċaqalqu naqra żgħira, persuna tista’ tkun motivata li tibdel ħajjitha. Qed ngħid dan mhux għalija personali, imma għal priġunieri oħrajn.

IĊ-CHAIRPERSON: Grazzi.

IS-SUR CHARLES HARTLEY: Napprezza ħafna li smajtuni.

IĊ-CHAIRPERSON: Nirringrazzjawk li qsamt l-esperjenzi tiegħek ma’ dan il-Kumitat. Nikkomunikaw miegħek aktar ’il quddiem.

IS-SUR CHARLES HARTLEY: Nirringrazzjakom bil-quddiem għal kull deċiżjoni li tieħdu.


PETIZZJONI TAL-FONDAZZJONI NANNIET MALTA

IĊ-CHAIRPERSON: Ngħaddu issa għat-tielet petizzjoni li s-Sedja rċeviet mingħand il-Fondazzjoni Nanniet Malta. Skont ftehim milħuq mill-Kumitat, jekk se tagħmlu preżentazzjoni, din m’għandhiex tieħu aktar minn għaxar minuti. Is-Sur Philip Chircop, fundatur tal-Fondazzjoni Nanniet Malta.

IS-SUR PHILIP CHIRCOP (President tal-Fondazzjoni Nanniet Malta): Sur President, jien il-fundatur tal-Fondazzjoni Nanniet Malta li ilha mwaqqfa għal ħames snin. Matul dawn is-snin tgħallimna li n-nanniet jafu jesperjenzaw is-sabiħ u anke l-ikrah. Kull warda fiha x-xewk. Jiena smajt ħafna esperjenzi ta’ qsim il-qalb u ma kontx naf bil-gravità tas-sitwazzjoni, fejn hawn mijiet ta’ nanniet li qed isofru minn vjolenza. Hawn mhux qed nirreferi għall-vjolenza fiżika, fejn taqla’ daqqa ta’ ponn, ikollok tbenġila, u tista’ tagħmel rapport, però qed nirreferi għall-ħsara mentali u morali li ħafna nanniet jesperjenzaw, ħsara li ġieli twassal għal dipressjoni u kondizzjonijiet oħrajn ta’ mard. Dan minħabba li dawn in-nanniet qed ikunu inċaħħda milli jaraw lin-neputijiet tagħhom, speċjalment f’każijiet fejn il-ġenituri jkunu qed jisseparaw, jiddivorzjaw jew ikollhom xi ġlied fil-familja. 

Ma nafx jekk hawnx minnkom li huma nanniet, però jekk għandkom it-tfal tafu sew x’jagħmlu l-ġenituri għat-tfal tagħhom u x’jagħmlu n-nanniet biex jgħinu lil uliedhom fit-trobbija tan-neputajiet. Tafu kemm niċċaħdu u kemm xi kultant anke naqilgħu fuq wiċċna. Bħala deputati tal-Parlament, ovvjament, tkunu spiss ’il bogħod mill-familja biex isservu lill-pajjiż. Dan iwassal biex il-familjari jħossu n-nuqqas tagħkom. L-istess aħna li naħdmu fil-volontarjat. Tajjeb ngħid li 80% tal-volontarjat li jsir f’Malta huwa moqdi mill-anzjani. Qed nitkellem għan-nom tan-nanniet għaliex fl-opinjoni tiegħi, in-nanniet għandhom missjoni speċjali x’jaqdu. Illum, għall-grazzja t’Alla, għamilna ħafna progess, fejn ħafna ġenituri qed joħorġu jaħdmu t-tnejn, bir-riżultat li n-nanniet qed jiġu fdati, xi kultant iridu jew ma jridux, bir-responsabilità li jerġgħu jrabbu għat-tieni u t-tielet darba. 

Jien inħobb ngħid li aħna m’aħniex the traditional babysitters bħal kif konna fl-antik, fejn in-nanniet jieħdu ħsieb it-tfal jekk il-ġenituri se jmorru jaraw film, għandhom tieġ jew se jsiefru. Illum, in-nanniet qed jieħdu ħsieb it-tfal b’mod regolari, fejn jeħduhom l-iskola u jġibuhom lura d-dar. Xi tfal jibqgħu għand in-nanniet sas-6.00 p.m. jew it-8.00 p.m., għax hawn ġenituri li jaħdmu l-overtime. Hawn ġenituri li bilkemm jiltaqgħu. Dan qed iwassal biex it-tfal qed jgħaddu ħafna ħin man-nanniet fejn in-nanniet qed irawmu lil dawn it-tfal. Araw ftit l-importanza li għandhom in-nanniet. 

Jien dejjem nisħaq li huwa importanti wkoll li nedukaw lil dawn in-nanniet tagħna, għax it-tfal, kull minuta qed jixorbu dak li nagħmlu aħna. Jekk jien involut fil-volontarjat, in-neputijiet faċilment se jitilgħu jħobbu l-volontarjat. Min-naħa l-oħra, jekk jien inħobb il-qatra jew immiss id-droga, se ninfluwenza lin-neputijiet b’mod negattiv. Aħna n-nanniet qed niddeterminaw id-dixxiplina u l-valuri morali taċ-ċittadini ta’ għada. Qed nagħmlu dan b’ħafna sagrifiċċji u mħabba. 

Wieħed irid jiftakar ukoll fir-rabta li titrabba bejn in-nanniet u n-neputijiet. Din hija ovvja, jekk ħafna drabi, dawn it-tfal, minn ġuf ommhom jispiċċaw ġo ħoġorna. Jiena ma kontx nemmen meta kont nisma’ min jgħid li n-nanniet iħobbu lin-neputijiet aktar mit-tfal tagħhom, imma fil-verità hekk hu. Dan jiġri għax forsi tant għandna ħin u nħossu dik ir-responsabilità, li lesti nagħmlu minn kollox, anke niċċaħdu, biex inlibbsuhom, nedukawhom u ngħinu lit-tfal tagħna fit-trobbija tagħhom. Għalhekk, hija inġustizzja kbira meta dawn in-nanniet, intortament, ma jitħallewx jaraw lin-neputijiet tagħhom. Irrid nagħmilha ċara li hawn mhux qed nitkellem għal dawk in-nanniet li jaqbżu l-limiti tagħhom u ma jżommux l-etika fir-rwol tagħhom ta’ nanniet. Huwa ħażin meta n-nanniet jipprovaw jieħdu l-poter tal-ġenituri jew jindaħlu lil uliedhom dwar kif irabbu lill-tfal tagħhom. 

Ngħid ukoll li hawn m’iniex qed nitkellem għalija personali, imma b’mod ġenerali. Wara kollox, sal-lum, għandi l-għożża mingħand uliedi imma għada pitgħada naf inkun vittma jien ukoll. Hemm min jgħid li jekk tfissed lin-neputijiet, tħassarhom. Fil-fehma tiegħi l-fsied ma jħassarx! Il-ħsara ssir meta wieħed jesaġera f’dak li jagħti lin-neputijiet u fl-indħil. Però jien nifhem dak is-sentiment li n-neputijiet ikunu tant għal qalbek. Dak mhuwiex fsied, imma hija glorja u don mingħand Alla li għandek ulied uliedek li jfittxuk u jħarsu lejk bħala role model. Però mbagħad issib nies, li jafu jkunu t-tfal tiegħek stess u allura tweġġa’ aktar, li jċaħħduk milli tara lin-neputijiet. Dan isir b’vendikazzjoni, b’kattiverja u bi ħdura! Niltaqgħu ma’ każi fejn waqt separazzjoni, il-mara tat-tifel jew ir-raġel tat-tifla ma jeħdux lin-neputijiet għand in-nanniet.

L-argument tagħna huwa fir-rigward li jeżisti rikors li jista’ jsir min-nanniet. Hawn, bl-ebda mod mhu qed nagħmlu dan b’xi ġlied. Anzi, aħna nirrispettaw u ninsabu grati għall-awtoritajiet, inkluż għall-Parlament, fejn bħala membri vvotajtu unanimament favur li t-tieni Ħadd t’Ottubru jkun iddedikat għan-Nanniet. Naf li taħdmu wkoll favur il-benessere tal-anzjani, li wħud minnhom huma nanniet, però rridu niftakru li n-nanniet mhumiex kollha anzjani u l-anzjani mhumiex kollha huma nanniet. Għandna nanniet ta’ 40 u 45 sena li għandhom problema biex isibu bilanċ bejn id-dinja tax-xogħol u l-irwol tagħhom ta’ nanniet. Għandna nanniet li kellhom saħansitra jitilqu l-impjieg biex jieħdu ħsieb it-tfal tat-tfal tagħhom, għax uliedhom isseparaw jew l-omm telqet lejn l-Ingilterra u l-piż waqa’ fuq in-nanniet. 

Għalhekk, inħossu li hija inġustizzja kbira, meta wara li nkunu rabbejna lit-tfal tagħna u nkunu qed ngħinuhom irabbu lit-tfal tagħhom, niġu mċaħħda milli naraw lin-nuputijiet tagħna. Aħna m’għandna x’naqsmu xejn mas-seperazzjoni jew id-diffikultajiet li jista’ jkollhom il-ġenituri. Għalhekk, mhux sew li niġu vittimizzati b’dan il-mod. Dan l-aġir qed iwassal biex in-neputijiet qed jiġu mċaħħda milli jaraw lin-nanniet tagħhom u n-nanniet mhux qed jitħallew jaraw lin-neputijiet tagħhom. 

Wieħed japprezza li diġà hemm mezzi kif in-nanniet jistgħu jagħmlu rikors il-Qorti meta jħossuhom imweġġgħin u mċaħħda milli jaraw lin-neputijiet. Biss, anke jekk in-nanniet jirbħu dan ir-rikors, xorta jibqgħu at the mercy tal-ġenituri tat-tfal biex jagħtu l-kunsens. Dan ifisser li jekk jien nirbaħ ir-rikors, xorta rrid immur għand binti jew għand ir-raġel tagħha u huma jridu jaċċettaw li jien nara lin-neputijiet. Meta ma jaċċettawx, jien nibqa’ b’idi f’idi. 

Jien dejjem tgħallimt li l-liġijiet tagħna u l-Ordnijiet Permanenti huma mfassla fuq il-Kostituzzjoni Ingliża. Hawn irrid ngħid li l-Ministru għall-Ġustizzja fl-Ingilterra qed tipproponi emendi fil-liġi biex it-tfal ikollhom id-dritt li jaraw lin-nanniet tagħhom. Dan għaliex in-nanniet huma parti mill-extended family u huma n-nukleu u l-qalba tal-familja. 
Fi Franza, diġà jeżisti d-dritt tat-tfal li jaraw lin-nanniet tagħhom u aktar minn hekk, taw anke d-dritt lin-nanniet li jaraw lin-neputijiet tagħhom, jiġifieri diġà hemm preċedent f’pajjiżi oħrajn. Nimmaġina li diġà saru wkoll studji f’dan ir-rigward. Issa jiena ma nixtieqx li t-tfal tiegħi jgħiduli biex nara lin-neputijiet għax sempliċement irbaħt kawża bil-Qorti, imma nixtieq li nrattab il-qalb ta’ dawn in-nies. Fil-fatt, għalhekk bdejt billi mort għand il-Ministru għall-Familja, però naf li ħaġa bħal din tista’ tieħu fit-tul. 

Importanti wkoll li nedukaw lin-nanniet tagħna kif se jkampaw mat-teknoloġija u ż-żminijiet moderni. Tajjeb li jkollna ċ-ċans li bi djalogu u komunikazzjoni nedukaw lit-tfal tagħna biex irattbu naqra qalbhom u ma jkunux daqshekk arroganti mal-ġenituri tagħhom, li llum ħafna minnhom huma nanniet. Huwa ħażin li wara dak kollu li nkunu għamilna ma’ wliedna, niġu mwarrba u mixħuta ġo xi dar tal-anzjani. Ħafna anzjani f’dawn id-djar qed ibatu l-iżolament u l-abbandun għax ħadd ma jmur jarahom ħlief fl-aħħar tax-xahar. Din hija viltà kbira. Hemm ħafna affarijiet li qed iweġġgħu lin-nanniet. Għalhekk, f’isem il-Fondazzjoni Nanniet Malta, għamilna petizzjoni dwar każ serju li se nsemmi u f’erbat ijiem ġbarna 1,500 firma, waqt li għad hemm ħafna oħrajn li jixtiequ jiffirmaw din il-petizzjoni. Issa, peress li din hija kwestjoni legali, naf li taqa’ taħt il-Ministru Owen Bonnici bħala l-Ministru għall-Ġustizzja. 

Hawn irrid insemmi każ ta’ mara li tilfet lil binha li miet bil-marda tal-kanċer meta kien qed jissepara. Illum, din in-nanna tilfet ukoll it-tfal ta’ binha għax mhijiex titħalla tarahom. Mela qed ngħidu li din il-mara spiċċat tilfet lil binha u lin-neputijiet. Dan jista’ jkun ġara vilment, b’kattiverja jew anke b’indifferenza fid-dinja mgħaġġla tal-lum. It-tifel miet u bħal donnu l-eks mara tiegħu m’għandhiex l-obbligu li tieħu t-tfal għand in-nanniet tagħhom. Sitwazzjoni bħal din m’għandha l-ebda litigazzjoni u għalhekk tista’ tissolva biss bil-liġi, billi jkun hemm l-akkwist tad-dritt li n-neputijiet jaraw lin-nanniet tagħhom anke taħt superviżjoni. Il-parlamentari kollha tal-Parlament Ingliż kienu kollha favur li tgħaddi din l-emenda biex in-nanniet, bi dritt, jaraw lin-neputijiet tagħhom. 

F’isem il-Fondazzjoni Nanniet Malta qed nitlob li kif bħala l-ogħla istituzzjoni tal-pajjiż tajtuna r-rikonoxximent li jkollna ġurnata ddedikata għalina u kif qed tilqgħuna fil-Parlament bi stima u qed taħdmu għall-anzjani f’pajjiżna, nixtieq li tilqgħu din il-petizzjoni. Ngħidilkom ukoll li għada pitgħada, jekk Alla jrid, intom ukoll se ssiru nanniet u tistgħu tesperjenzaw esperjenzi simili. Forsi f’qalbkom diġà qed tgħidu li allaħares it-tfal jikbru u jittrattawkom b’dan il-mod! Nirringrazzjakom.

IĊ-CHAIRPERSON: Grazzi. Rimarki? L-Onor. Ivan Bartolo.

ONOR. IVAN BARTOLO: Jien naqbel mija fil-mija ma’ dak li qal is-Sur Chircop. Fil-fatt, jien personalment għamilt aġġornament dwar dan is-suġġett. Qed nifhem li bħala Fondazzjoni qed titolbu li nirrikonoxxu l-irwol relevanti tan-nanniet fis-soċjetà tagħna. Biex inkunu ċari, meta jien tkellimt dwar dan is-suġġett fl-aġġornament kelli bumbardament ta’ opinjonijiet diversi. Taqblu miegħi li hemm diversi nanniet li minħabba l-imġieba tagħhom ma jistħoqqilhomx li jirċievu dak li qed titolbu intom. 

IS-SUR PHILIP CHIRCOP: Hawn, nixtieq forsi niċċara punt.

IĊ-CHAIRPERSON: Sur Chircop, inti semmejt li għamiltu rikors.

IS-SUR PHILIP CHIRCOP: Le, jien għedt li llum jeżisti biss id-dritt li nanna jew nannu jistgħu jagħmlu rikors.

IĊ-CHAIRPERSON: Taf b’xi każijiet li forsi nistgħu nikkwotaw? 

IS-SUR PHILIP CHIRCOP: Le ma nafx, biss jekk trid, nista’ nagħmel riċerka.

IĊ-CHAIRPERSON: Le, nista’ niċċekkja jien.

IS-SUR PHILIP CHIRCOP: Hemm min għamel rikorsi tant kemm ħassu mweġġa’. Il-Liġi tagħti anke d-dritt lin-nanniet li jaqtgħu lit-tfal mill-wirt. Jeżistu dawn il-każijiet li huma dokumentati. Irrid ngħid li aħna nirrikonoxxu d-dritt tan-nanniet, però hawn mhux qed naqbżu għan-nanniet li jkunu huma l-kawża tas-seperazzjoni. Aħna nipprovaw nippridkaw dan il-ħsieb man-nanniet tagħna kollha. 

Naf li wara li tippronunzja ruħek issib min jgħidlek: Qed titkellem hekk għax ma tafx il-kunjata tiegħi jew għax ma tafx x’għamlitilna. Aħna mhux qed nirreferu għal dawk il-każijiet. Aħna qed ngħidu li kif f’pajjiżi oħrajn jeżisti dan id-dritt, nixtiequ li jkollna l-istess dritt f’pajjiżna. Issa, anke l-kelma “dritt” iddejjaqni. Idealment, in-nanniet jaraw lin-neputijiet u viċi versa għax huwa importanti għaż-żewġ naħat, inkluż għat-tfal infushom.

Sfortunatament għandi feedback ta’ nies li fittxew l-għajnuna tal-Kummissarju tat-Tfal però jidher li din għandha jdejha marbuta bil-liġijiet ta’ pajjiżna. L-ewwel ħaġa li rridu nibdew biha hija li nagħtu vuċi lit-tfal, li jafu jkunu vulnerabbli u bla vuċi. It-tfal iridu jittieħdu għand in-nanniet għax mhux se jaqbdu tal-linja u jmorru jaraw lin-nanniet, speċjalment jekk ikunu żgħar. Għandna każijiet fejn it-tfal jgħidulek: Nannu, nanna, jekk jogħġbok, iċċempillix għax malli naqta’ minn miegħek u tkun taf il-mamà jew il-papà, nispiċċa naqla’ kastig jew xi daqqa. 

ONOR. DAVID AGIUS: Sur Chircop, nixtieq nirreferik għall-petizzjoni li għandna quddiemna. Jien qed nifhem sew li din il-petizzjoni diġà tressqet jew għad trid tiġi mressqa quddiem dan il-Parlament? Fit-tielet linja naqraw: Jien hawn taħt iffirmat nixtieq nuri solidarjetà man-nanniet sabiex waqt is-seduta li se ssir apposta min-nanniet fil-Parlament nhar il-Ġimgħa 29 ta’ Settembru 2017 ... Il-petizzjoni qed tirreferi għal din id-data. Din id-data hi korretta?

IS-SUR PHILIP CHIRCOP: Iva.

ONOR. DAVID AGIUS: Jiġifieri din it-talba diġà tressqet?

IS-SUR PHILIP CHIRCOP: Le, f’dik is-seduta ddedikata għan-nanniet, aħna ressaqna l-argument tagħna biex noħolqu kuxjenza dwar din l-issue fil-Parlament. Dakinhar kont għidt li aħna beħsiebna nressqu mozzjoni biex in-nanniet, bi dritt, ikunu jistgħu jaraw lin-neputijiet tagħhom u viċi versa. Minn hemmhekk konna bdejna l-proċess għall-petizzjoni. Aħna konna ressaqna dik il-mozzjoni lill-Ispeaker biex jintervjeni sabiex naraw x’nistgħu nagħmlu. Effettivament għamilna l-petizzjoni li llum qed inressqu quddiemkom bit-tama li l-affarijiet jimxu ’l quddiem. 

ONOR. DAVID AGIUS: Ejja nibdew pass, pass. Qed nifhem li s-seduta fil-Parlament saret fid-29 ta’ Settembru 2017. Għandna recording dwar x’inqtal, li qiegħed fuq il-Mejda tal-Kamra. F’dik is-seduta tressqu x-xewqat u l-ilmenti tan-nanniet. 
L-ISKRIVAN TAL-KAMRA (Is-Sur Raymond Scicluna): Dik is-seduta ma kenitx seduta parlamentari. 

ONOR. DAVID AGIUS: Le, imma din is-seduta diġà saret. 

ONOR. ROBERT ABELA: Dik l-attività ma kenitx seduta plenarja. 

L-ISKRIVAN TAL-KAMRA: Id-dokument li ppreżentaw ġie mgħoddi lill-Ministru konċernat. 

ONR. DAVID AGIUS: Min hu l-Ministru konċernat? 

L-ISKRIVAN TAL-KAMRA: Il-Ministru Owen Bonnici. 

IS-SUR PHILIP CHIRCOP: Aħna mbagħad għamilna petizzjoni fit-13 ta’ Marzu 2017 lill-Ispeaker, li kien laqagħha u saret seduta apposta. 

ONOR. DAVID AGIUS: Dan ifisser li dakinhar kienu diġà tressqu dawn it-talbiet. 

IĊ-CHAIRPERSON: Hekk hu, u hawn ir-rapportaġġ dwar dawn it-talbiet. 

ONOR. DAVID AGIUS: Qed nifhem sew li dawn it-talbiet diġà tressqu min-naħa tagħna lil xi awtorità? 

L-ISKRIVAN TAL-KAMRA: Kienet tqajmet awareness. 

IS-SUR PHILIP CHIRCOP: Il-petizzjoni ssir biex tqajjem awareness. 

ONOR. DAVID AGIUS: Uffiċjalment, min-naħa tal-Parlament, ma saret l-ebda talba lill-Ministru kkonċernat? 

L-ISKRIVAN TAL-KAMRA: Il-petizzjoni ġiet mgħoddija lill-Ministru kkonċernat. Il-fatt li l-petizzjoni tqiegħdet fuq il-Mejda tal-Kamra jfisser li ġiet a konjizzjoni tal-Membri kollha tal-Kamra. 

ONOR. DAVID AGIUS: Kollox sew, qed ngħidu li għaddiet lill-Membri kollha tal-Kamra. Biss qed ngħidu li għaddiet speċifikament lill-Ministru konċernat. 

L-ISKRIVAN TAL-KAMRA: Issa li bdejna b’din is-sistema ta’ petizzjoni, sta għall-membri ta’ dan il-Bord li tiddeċiedu. 

ONOR. DAVID AGIUS: Kollox sew, mela qed ngħidu li l-pożizzjoni tagħna llum hija li din il-petizzjoni għandha tiġi diskussa fil-Kamra.

IĊ-CHAIRPERSON: Le, kien hemm Kumitat tal-Kamra li ra din il-petizzjoni. 

L-ISKRIVAN TAL-KAMRA: Il-petizzjoni tista’ tiġi referuta lill-Kamra. 

ONOR. DAVID AGIUS: Diġà kien hemm ġurnata meta l-Parlament iddiskuta l-proposti tan-nanniet. 

IĊ-CHAIRPERSON: Kien hemm seduta ddedikata għan-nanniet. 

ONOR. DAVID AGIUS: Mela m’għandniex għalfejn nerġgħu nagħmlu seduta oħra. 

IS-SUR PHILIP CHIRCOP: Le, il-membri ta’ dan il-Kumitat kontu mistednin għax jien għamilt stedina lilkom, imma l-kumplament tal-membri Parlamentari ma kenux preżenti. 

ONOR. DAVID AGIUS: Kollox sew, qed ngħidu li din il-petizzjoni diġà kienet dibattuta f’sessjoni fil-Parlament, imma din is-sessjoni ma kenitx waħda normali. It-talba hija biex bħala pajjiż nirrikonoxxu l-possibilità li jinħolqu proċeduri legali sabiex in-nanniet ikollhom poter isemmgħu leħinhom biex b’hekk, nirrikonoxxu r-rwol validu li għandhom fis-soċjetà. Naħseb li hawnhekk irridu nkunu aktar speċifiċi, għax jekk inħalluha b’mod daqshekk vag, mhux qed nidħlu fil-punti mressqa waqt il-preżentazzjoni tas-Sur Chircop. 

L-ISKRIVAN TAL-KAMRA: Tistgħu tiddeċiedu li xi ħadd mill-Membri tal-Parlament jew il-Gvern, fuq rakkomandazzjoni ta’ dan il-Kumitat, tifformulaw mozzjoni formali li titressaq quddiem il-Parlament. 

IS-SUR PHILIP CHIRCOP: Dak hu l-iskop ta’ din il-petizzjoni. 

IĊ-CHAIRPERSON: Naħseb li rridu nibdew billi niddiskutu din il-petizzjoni. 

ONOR. DAVID AGIUS: Importanti li naraw x’sar sal-lum. 

IĊ-CHAIRPERSON: Kif diġà ntqal, kien hemm rikorsi quddiem il-Qorti. Is-Sur Chircop semma rikorsi li ntrebħu min-nanniet. Biss, jien għandi informazzjoni li kien hemm xi rikorsi li ntilfu min-nanniet ukoll. 

IS-SUR PHILIP CHIRCOP: Hekk hu. 

IĊ-CHAIRPERSON: Naħseb ikun tajjeb li dan il-Kumitat, wara li sema’ l-preżentazzjoni għal din il-petizzjoni, jiddiskuti u anke jara jekk kienx hemm xi preċedenti bħal każi fejn saru rikorsi, u nimxu minn hemm. 

ONR. DAVID AGIUS: Tajjeb, imma rridu nifhmu wkoll fejn wasalna sal-lum. 

IĊ-CHAIRPEROSN: Qed tirreferi fejn wasalna fil-Kamra. 

ONOR. DAVID AGIUS: Iva. Fil-Parlament Malti, is-sena li għaddiet, kellna seduta ddedikata għan-nanniet fejn intweriet ix-xewqa li tiqajjem din l-awareness imbagħad saret il-petizzjoni. Sadanittant, kull membru tal-Kamra rċieva din il-petizzjoni li qiegħda quddiemna u waqafna hemmhekk. Dan ifisser li sal-lum, din il-petizzjoni għadha m’għaddiet quddiem l-ebda awtorità jew Ministeru konċernat. 

IS-SUR PHILIP CHIRCOP: Ħa nkun onest, jien ma kontx konxju li jeżisti Kumitat tal-Petizzjonijiet. 

IĊ-CHAIRPERSON: Dan il-Kumitat twaqqaf dan l-aħħar. Anke għalina, din hija esperjenza ġdida. 

IS-SUR PHILIP CHIRCOP: Wieħed japprezza li issa rridu nifformalizzaw din il-petizzjoni. Dan għaliex jien għamilt din il-petizzjoni on the spur of the moment meta rajna l-gravità ta’ ċerti każijiet. 

ONOR. DAVID AGIUS: Iva, imma trid tifhem li meta tiġi petizzjoni quddiem il-Kumitat, irridu nimxu fuq dik il-petizzjoni li jkollna quddiemna. 

IS-SUR PHILIP CHIRCOP: Naħseb li l-Iskrivan tal-Kamra għamel suġġeriment tajjeb, li issa rridu nifformalizzaw din il-petizzjoni. Kif tafu, aħna m’aħniex avukati imma din il-petizzjoni qed turi l-ispirtu ta’ dak li qed nipproponu. Ħalli nneħħu l-kelma “dritt”, imma aħna qed nipproponu li jkun hemm struttura legali li tipproteġi n-nanniet u n-neputijiet. 

ONOR. DAVID AGIUS: Bħala Fondazzjoni, sar xi tip ta’ studju dwar din iċ-ċirkostanza? Hemm xi ħadd li studja x’inhuma l-vantaġġi u l-iżvantaġġi f’ċirkostanzi partikolari? 

IS-SUR PHILIP CHIRCOP: Nixtieq nirrispondi liċ-Chairperson dwar il-fatt li kien hemm kawżi li ntilfu. Kien hemm każijiet fejn jien qbilt mas-sentenzi tal-Qorti u ma ndħaltx fihom. Qed nirreferi għal każijiet fejn in-nanna, speċifikament u espressament mill-Qorti, ma ngħatatx id-dritt li tħares lejn in-neputijiet. Dawn mhumiex dawk in-nanniet li jien qed inressaq din il-petizzjoni f’isimhom. Il-liġi tesiġi li jekk inti bħala nanna, kont ultra esiġenti, kattiva mat-tfal jew kont tindaħal, m’għandekx id-dritt li tara t-tfal. Biss, meta jiġi pprovat li nanna għamlet is-sagrifiċċji kollha u qed tiġi mċaħħda milli tara n-neputijiet tagħha, hemmhekk mod ieħor. 

ONOR. DAVID AGIUS: Sur Chircop, ħu paċenzja bija, ejja ma nidħlux fid-dettall tal-każijiet. Jien qed nistaqsi jekk sarx xi studju partikolari f’dan ir-rigward. 

IS-SUR PHILIP CHIRCOP: Le, m’għandniex il-mezzi biex nagħmlu studji. 

ONOR. DAVID AGIUS: Ma jimpurtax, għalhekk qegħdin niddiskutu f’dan il-Kumitat. Inti għamilt referenza għal-liġi fl-Ingilterra.

IS-SUR PHILIP CHIRCOP: Hemm rapport dwar dan fil-ġurnal The Daily Telegraph tal-lum. 

ONOR. DAVID AGIUS: Hekk hu! Tellajt dan ir-rapport li jagħmel referenza anke għal min hu divorzjat, fejn hemm id-dritt tan-nanniet li jaraw in-neputijiet. (Interruzzjonijiet) Għandkom xi informazzjoni ta’ pajjiżi oħrajn, apparti l-Ingilterra, fejn hemm il-protezzjoni tal-liġi? 

IS-SUR PHILIP CHIRCOP: Tajjeb ngħid li huma sitt pajjiżi biss fl-Ewropa li għandhom għaqdiet tan-nanniet u jiċċelebraw Jum in-Nanniet bis-serjetà. 

ONOR. DAVID AGIUS: Jien qed nirreferi għal comparison study. 

IS-SUR PHILIP CHIRCOP: Bħala comparisons għal din il-petizzjoni, hemm għaqdiet li jitkellmu biss fuq id-drittijiet tan-nanniet u d-drittijiet tat-tfal. 

ONOR. DAVID AGIUS: Drittijiet u dmirijiet. 

IS-SUR PHILIP CHIRCOP: Aħna qed nirrefru għad-denial of access tan-nanniet li jaraw lin-neputijiet. Jekk tfittxu fuq l-internet, fl-Amerika jirreferu għalihom bħala visitation rights. Fl-Amerika wkoll wieħed isib ħafna assoċjazzjonijiet tan-nanniet. Bħala Fondazzjoni Nanniet Malta, aħna nipprovaw noħolqu awareness u nippromwovu active ageing u safar fost l-oħrajn. Issa, dehrilna li għandna nindirizzaw din is-sitwazzjoni negattiva li qed tweġġa’ lin-nanniet li huma innoċenti u ma jistħoqilhomx tali trattament. 

ONOR. DAVID AGIUS: Hekk hu! Fit-tieni paragrafu tal-petizzjon ssemmu wkoll l-aħjar interess tat-tfal. Dak huwa konċett li naqblu miegħu! Biss, għandkom pros and cons tas-sitwazzjoni? Pereżempju tafu eżattament fejn il-Kummissarju tat-Tfal weħlet u għalxiex għandha jdejha marbutin biex tindirizza din is-sitwazzjoni? 

IS-SUR PHILIP CHIRCOP: Bħala tweġiba nistgħu nieħdu l-każ tas-Sinjura Zammit li tista’ titkellem dwar il-każ tagħha fil-qosor. 

IĊ-CHAIRPERSON: Is-Sinjura Gina Zammit.

IS-SINJ. GINA ZAMMIT: Jien għandi erbat itfal u nanna ta’ tmienja. Ninsab inkwetata ħafna fuq tifla li llum għandha 18-il sena. Din it-tifla la riditha ommha u lanqas missierha, għax il-partners tagħhom ma ridux lit-tlett itfal. L-ewwel kienu jiġġieldu għat-tfal biex jieħdu l-flus tal-manteniment u meta spiċċaw quddiem il-maġistrat, tant ra li hemm piki bejniethom, li t-tfal ġew maqsumin, biż-żgħira tmur għand l-omm, it-tifel għand il-missier u t-tifla tispiċċa barra mid-dar. 

Din it-tifla meta kellha 15 u 16-il sena, ġieli raqdet barra fuq bank ta’ bus stop f’Bormla. Darb’oħra raqdet fuq bejt ta’ knisja. Bħala n-nanna tagħha dejjem infittxha. Din it-tifla anke spiċċat biex ġiet milqugħa minn familja Għarbija li toqgħod f’Wied il-Għajn. L-Appoġġ ma ridux li jien immur nara fejn qiegħda t-tifla għax qaluli li nieħu kedda. Issa, hemm familja fqira f’Bormla li qed tieħu ħsiebha. It-tifla ġieli anke ddejnet biex tixtri x’tiekol. Jien, għadni niġri wara ommha u missierha. 

Jekk taqbad il-mobile tiegħi u ċċempel lil omm din it-tifla, ma twiġbekx għax tinduna li jien. Jekk iċċemplilha mill-mobile tiegħek, twieġbek għax in-numru jkun barrani. Qabel kont inkellimha bil-mobile, minn fuq Facebook u messenger. Jien inħobb lit-tfal b’imħabba tal-ġenn. It-tifla tiegħi dejjem kienet tgħix miegħi bi tlett itfal, fejn dejjem għinthom mill-aħjar li nista’. Meta kienet se twelled lit-tfal kont għedtilha biex tmur fil-privat u ħallastilha kollox jien. Dan għaliex it-tifla tiegħi magħmula żgħira u għalhekk kont nagħtiha aktar attenzjoni. Issa, din it-tifla se tagħlaq 18-il sena u tinsab waħedha ġo kamra mikrija ġo flat b’kċina li tintuża minn kulħadd. 

Meta din it-tifla kellha 15-il sena kienet toqgħod ma’ ommha li rebħet il-kustodja tagħha. Issa kif nafu, ħafna drabi, it-tfal ta’ 15-il sena jkunu xi ftit ribellużi. Pereżempju meta joħorġu tgħidilihom biex jiġu fl-10.00 p.m. u jiġuk f’nofsillejl. It-tifla tiegħi kienet tgħidli li kienet tqum biex tikkoreġiha imma l-partner tagħha ma jħallihiex. It-tifla tiegħi tgħix mal-partner tagħha f’daru. Hu jgħidilha li għamlitlu daru kerrejja bl-għajjat tagħha u tat-tifla. Issa, din it-tifla spiċċat ġiet imkeċċija u binti daħħlitha tgħix f’kerrejja l-Belt. 

IS-SUR PHILIP CHIRCOP: Dan il-post jintuża għal dawk li jkunu għadhom ħerġin mill-ħabs.

IS-SINJ. GINA ZAMMIT: Ovvjament, il-post fejn qed tgħix mhux bħad-dar fejn kienet tgħix m’ommha. Meta kellimt lil binti dwar din is-sitwazzjoni, għedtilha li m’għamlitlix diżunur għax m’għadhiex mar-raġel, għax illum hawn ħafna oħrajn li jinsabu f’din is-sitwazzjoni, imma għall-fatt li daħħlet lit-tifla fid-Dar Madre Tereża Spinelli, li meta rajtha minn barra twaħħaxt, aħseb u ara jekk nara ġewwa. Ta’ dan, lil binti ma naħfirilha qatt! Jien m’iniex sinjura imma lesta li naqtagħha mill-wirt tiegħi. Kont ilni għal aktar minn ħames snin niġġieled ma’ tal-Appoġġ biex jieħdu ħsieb din it-tifla, imma ma sibtx sapport. Imbagħad ġie anġlu quddiemi li qalli biex immur għand il-victim support, li bagħtu għal omm u missier din in-neputija, fejn qaluhom li din it-tifla ma tistax torqod barra. Huwa għalhekk li llum it-tifla tinsab f’dan il-flat waħedha, allavolja qalu li hemm persuna oħra fl-istess flat. Dan ifisser li din it-tifla għexet ħajjitha minn meta kellha 12-il sena sal-lum fejn se tagħlaq 18-il sena, bħal vapur mingħajr kaptan. 
IS-SUR PHILIP CHIRCOP: Jekk tippermettuli, nixtieq niċċara punt li ma ħariġx. L-inġustizzja f’dan il-każ hija li meta din it-tifla kienet għadha taħt il-kustodja tal-ġenituri – jew aħjar, hekk imsejħa ġenituri - lil Gina kienu jgħidulha li la hemm il-ġenituri, hi ma tistax tindaħal u tidħol fl-istorja. Dan ġara meta omm din it-tifla tefgħetilha l-bagalji fil-front garden. Il-viltà hi li issa qed jgħidu lil Gina illi kieku żammet lil din it-tifla, ma kenitx tispiċċa f’dan l-abbiss! Dan meta din il-povra nanna għamlet minn kollox biex tgħinha. 

IĊ-CHAIRPERSON: Hawnhekk, qed nitkellmu fuq każijiet individwali. 

IS-SUR PHILIP CHIRCOP: Huwa minnu li dawn huma każijiet individwali, imma jeżistu ħafna każijiet ta’ inġustizzji bħal dawn. 

IĊ-CHAIRPERSON: Hawn aktar kummenti? L-Onor. David Agius. 

ONOR. DAVID AGIUS: Naħseb li l-aħjar ħaġa hija li nistudjaw is-sitwazzjoni ħalli naraw liema hi l-aħjar triq li rridu nieħdu. Għandna diversi għażliet li nistgħu nieħdu. Aħna fhimna li l-għan ta’ din il-petizzjoni huwa biex jitħares l-interess tan-nanniet onesti u l-interess tat-tfal. Ovvjament irridu nieħdu ħsieb ukoll l-interess tal-ġenituri. 

IS-SUR PHILIP CHIRCOP: Jekk nista’ nagħmel suġġeriment. Ladarba qed ngħidu li diġà jeżistu liġijiet f’dan ir-rigward f’pajjiżi oħrajn, forsi tajjeb li bħala Kumitat tistudjaw x’hemm available on the market f’pajjiżi oħrajn biex naraw x’inhuma l-aħjar prattiċi li jistgħu jiġu addottati f’pajjiżna. Ovvjament nifhmu li l-Ministru ma jistax jagħmel a blanket amendment li tkun tapplika għal kull tip ta’ sitwazzjoni. Għalhekk tajjeb li jsir dan l-istudju u forsi tindikawlna lil min nistgħu nikkuntattjaw bħala referenza. 

[bookmark: _Hlk20308909]IĊ-CHAIRPERSON: Dan il-Kumitat se jkun qed jiddiskuti din il-petizzjoni, imbagħad hemm għażliet differenti dwar it-triq ’il quddiem li jista’ jieħu. Dan il-Kumitat jista’ jirreferi l-każ tagħkom lil xi Ministeru jew jista’ jirreferi l-każ lil xi Kumitat ieħor tal-Kamra li jkun jista’ jiddiskuti aktar fit-tul. Min-naħa tagħna, se nżommukom informati dwar x’se jkun l-eżitu tad-deċiżjoni tal-Kumitat. Inserrħilkom raskom li l-każ tagħkom, bħal każijiet l-oħrajn, se jittieħed bis-serjetà minn dan il-Kumitat. Nirringrazzjakom.
Nipproponi li niddiskutu dawn it-tliet petizzjonijiet in camera. Hawn qbil? (Onor. Membri: Iva) 

Bi ftehim il-Kumitat iddiskuta in camera t-tliet petizzjonijiet trattati waqt il-laqgħa.

Il-Kumitat qabel li t-tliet petizzjonijiet għandhom jiġu rreferuti lis-Segretarji Permanenti tal-Ministeri rispettivi fejn tintalab informazzjoni u rimarki dwar x’azzjonijiet jistgħu jittieħdu f’kull każ individwali.

IĊ-CHAIRPERSON: Ngħaddu għall-item li jmiss. Fil-folder li għandkom quddiemkom għandkom issibu t-test ta’ petizzjoni dwar it-tuna pens ippreżentata mis-Sur Nicolai Abela. Din il-petizzjoni qed tinġieb għall-attenzjoni tagħkom peress li issa għaddew xahrejn minn mindu din il-petizzjoni kienet infetħet għall-firem fil-5 ta’ Marzu 2018. 

Skont kif indikat fl-aħħar laqgħa ta’ dan il-Kumitat, se nerġgħu niltaqgħu nhar l-Erbgħa 23 ta’ Mejju 2018 fis-6.00 p.m. biex niddiskutu l-petizzjoni ppreżentata mis-Sur Charles Zammit fl-4 ta’ Settembru 2017 u l-petizzjoni ppreżentata mis-Sur Gaetano Vella fil-15 ta’ Settembru 2017. Niġbdilkom l-attenzjoni li skont ftehim milħuq, dakinhar, fil-plenarja jista’ jkollna xi divisons. Forsi nistgħu naqblu li dakinhar il-laqgħa tinżamm fis-6.00 p.m. 

ONOR. DAVID AGIUS: Dakinhar se ndaħħlu xi petizzjoni oħra? 

IĊ-CHAIRPERSON: Le, se niddiskutu ż-żewġ petizzjonijiet tas-Sur Charles Zammit u tas-Sur Gaetano Vella biss. Naħseb li nistgħu naġġornaw.

ONOR. DAVID AGIUS: Kollox sew. 

IĊ-CHAIRPERSON: Nirringrazzja lit-tliet petitioners li kellna. Il-Kumitat huwa aġġornat għat-23 ta’ Mejju 2018 biex jikkonsidra:

1. il-petizzjoni ppreżentata mis-Sur Charles Zammit fl-4 ta’ Settembru 2017; u

2. il-petizzjoni ppreżentata mis-Sur Gaetano Vella fil-15 ta’ Settembru 2017.

Fit-8.00 p.m. il-Kumitat ġie aġġornat għat-23 ta’ Mejju, 2018, fis-6.00 p.m. 

